
Тақризи
роҳбари илмӣ ба диссертатсияи унвонҷӯ Зайниддини Абдулҳамид дар 

мавзуи «Масъалаҳои иҷтимоӣ дар насри Кароматуллоҳи Мирзо» барои 
дарёфти дараҷаи илмии номзади илми филология аз рӯйи ихтисоси 
10.01.01 - Адабиёти тоҷик; равобити адабӣ

Масъалаҳои иҷтимоӣ ва ахдоқӣ дар ҳама давру замон, чунонки 

аз "Сафарнома"-и Носири Хусрав, "Гудистон"-и Шайх Саъдӣ, осори 

Убайди Зоконӣ, "Бадоеъ-ул-вақоеъ"- и Зайниддин Маҳмуди Восифӣ, 

"Наводир-ул-вақоеъ"-и Аҳмади Дониш, "Бадоеъ-ус-саноеъ"-и 

Шамсиддин Шоҳин низ бармеояд, аз мавзуъҳои мубраму зарурии 

адабиёти зиёда аз ҳазорсолаи форсу тоҷик, махсусан осори мансури 

он, ба шумор меравад, зеро қаламкашони воқеанигор дар осори 

хеш муҳити иҷтимоӣ, вазъи сиёсӣ, омилҳои айниву зеҳнии замонро 

сарфӣ назар карда наметавонанд. Таваҷҷуҳ ба мавзуъҳои иҷтимоӣ, 

ватану ватандорӣ, шахсият ва ҷамъият, озодӣ ва истикдол, худогоҳии 

миллӣ махсусан дар адабиёти давраи нави тоҷик вобаста ба 

тағйироти куллӣ дар ҳаёти сиёсӣ ва фарҳангии ҷомеа ва мавқеъ 

пайдо кардани масъалаҳои миллӣ зиёда гардид, ки ин падидаро 

дар эҷодиёти адибони давраи истиқлол, аз ҷумла, дар осори Аъзам 

Сидқӣ, Саттор Турсун, Ӯрун Кӯҳзод, Сорбон, Абдулҳамид Самад, 

Муҳиддин Хоҷазод, Шоҳмузаффар Едгорӣ, Диловари Мирзо, 

Юнус Юсуфӣ, Равшани Махсумзод, Ҷонибеки Акобир, Мираҳмади 

Амиршо равшан мушоҳида кардан мумкин аст. Ва яке аз 

нависандагоне, ки дар кулли эҷодиёти ӯ, аз ҷумла дар қиссаҳои 

"Нишони зиндагӣ", "Дарди ишқ" ва романҳои "Дар орзуи падар", 

"Марги бегуноҳ", "Моҷарои зиндагй" ва "Ишқи Сархӯр", 

масъалаҳои иҷтимоӣ ва ахлоқӣ, ҷараёни зиндагӣ ва муносибату 

муомилаи сокинони деҳоти тоҷик басо фарогир ба тасвир омадааст, 

Кароматуллоҳи Мирзо мебошад.

Масъалаҳои иҷтимоиву ахлоқии асарҳои алоҳидаи Кароматуллоҳи 

Мирзо таваҷҷуҳи А. Саъдуллоев, А. Сайфуллоев, X. Шариф, А. 

Абдусаттор, А.Раҳмонзода, 3. Ӯлмасова, С. Саидов, Г. Зулфиев барин 

адабиётшиносонро ба худ ҷалб намудааст. “ Бо вуҷуди ин, — қайд кардааст 

диссертант, — масъалаҳои иҷтимоӣ дар насри нависанда, махсусан дар 

қиссаву романҳои “Нишони зиндагӣ”, “Дарди ишқ”, “Марги бегуноҳ”, 

“Моҷарои зиндагӣ”, мавриди таҳлилу таҳқиқи муфассали муҳаққиқону 

суханшиносон қарор нагирифтааст. Кори диссертатсионии мо ин 

костагиро барҳам медиҳад” (дисс., с. 6). Масъалагузорӣ, муҳокимаҳои 

илмӣ ва натиҷагириҳое, ки дар муқаддима, се боб ва хулосаи диссертатсия 

ба мушоҳида мерасад, гувоҳи он аст, ки диссертант дар асоси омӯзиши 

адабиёти илмию бадеии фарорвон ба муайян кардани ҷанбаи иҷтимоии 

насри К. Мирзо ва моҳияти ахлоқиву омӯзандагии осори нависанда 

муваффақ гардидааст.

Диссертант дар боби аввал нахуст ҷойгоҳи мавзуи иҷтимоиро дар 

насри тоҷик мухтасар баррасӣ намуда, баъд аз ҳикояҳои аввалин сар карда, 

чи дар осори бадеӣ ва чи дар осори публитсистӣ сабаби ба ин мавзуи басо 

муҳим майл пайдо кардани нависандаро нишон медиҳад. Дар боби дувум 

қиссаҳои “Нишони зиндагӣ” ва “Дарди ишқ” ва дар боби сеюм романҳои 

“Марги бегуноҳ” ва “Моҷарои зиндагӣ” аз нигоҳи масъалаҳои иҷтимоӣ 

муфассал ба таҳлилу таҳқиқ омадаанд. Дар фасли охири боби сеюм бошад, 

мавқеи воситаҳои тасвир дар инъикоси масъалаҳои иҷтимоӣ баррасӣ 

гардидааст. Диссертант бар он аст, ки К.Мирзо маҳз ба хотири боз ҳам 

равшантар ва муассиртар ифода намудани масъалаҳои иҷтимоии ҷомеа аз 

забони зиндаи халқ, ва, баъзан, аз шеваи сокинони макони муайян 

истифода мекунад ва ин ҳолатро дар баёни мақолу зарбулмасалҳо ва 

санъатҳои бадеӣ низ ба мушоҳида гирифтан мумкин аст.

Диссертант дар ҷараёни таҳлилу таҳқиқ аз адабиёти 
фаровони илмӣ ва сарчашмаҳои адабӣ истифода карда, як қатор 
андешаи нависандаро мавриди баҳс қарор додаст. Натиҷагириҳои 
унвонҷӯ, ки дар 11 банд фароҳам омадаанд, мазмуну муҳтавои 
диссертатсияро ҷамъбаст намудаанд. Автореферат ба мазмуну муҳтавои 

диссертатсия мувофиқати комил дорад. Оид ба мавзуи диссертатсия нуҳ 
мақола, аз ҷумла чор мақолаи дар маҷаллаҳои илмии тақризшавандаи 
Комиссияи олии аттестатсионии назди Президенти Ҷумҳурии 
Тоҷикистон, ба табъ расондан ва дар чандин конференсияҳои илмӣ- 
амалии ҳайати кормандону профессорони ДМТ ва ДДК суханронӣ 
кардан гувоҳи он аст, ки унвонҷӯ чун мутахассис ба камол расидааст.

Ба андешаи мо, диссертатсияи номзадии Зайниддини Абдулҳамид 
ба анҷом расидааст ва месазад, ки ба муҳокимаи Шурои 

диссертатсионии назди 60. КОА-020 Донишгоҳи миллии Тоҷикистон 

пешниҳод гардад.

